
Ganeshakrita Gauri Stuti

ગણેશકૃતા ગૌરીસ્તુતિઃ

જયામ્બ જય શર્વાણિ જય ગૌરિ શિવપ્રિયે ।
જયાન્નપૂર્ણે વિમલે કાલકાલપ્રિયેઽનઘે॥ ૩૯॥
જય શૈલસુતે દેવિ કમલામલલોચને ।
જયામરાઙ્ગનારાધ્યે  જય કલ્યાણિ શામ્ભવિ॥ ૪૦॥
જય મઙ્ગલસર્વાઙ્ગે   મઙ્ગલે  સર્વમઙ્ગલે  ।
જય મૃત્યુઞ્જયાર્ધાઙ્ગિ  તુઙ્ગસિંહાસનાશ્રયે   ॥ ૪૧॥
જય ભક્તજનાનન્દપ્રદાનનિયતવ્રતે ।
જય દુર્ગે વિશાલાક્ષિ જય ત્રિપુરભૈરવિ॥ ૪૨॥
જય વાગીશ્વરિ પ્રાજ્ઞે મઙ્ગલે  ગૌરિ ચણ્ડિકે ।
ચિત્રઘણ્ટે જયાનઙ્ગવિજયધ્વજમાલિકે  ॥ ૪૩॥
જય શ્રીવિકટાગૌરિ સિદ્ધેશ્વરિ નમો નમઃ । (શ્રીવિલસદ્ગૌરિ)
નમસ્તે સઙ્કટાગૌરિ શીતલાગૌરિ તે નમઃ॥ ૪૪॥
વન્દિદેવિ નમસ્તુભ્યં લલિતે વિશ્વબાહુકે ।
ચન્દલામ્બ નમસ્તુભ્યં નમસ્તે ભ્રમરામ્બિકે ॥ ૪૫॥
જ્ઞાનપ્રસૂનામ્બ નમો નમસ્તે નમો નમસ્તે શિવકામસુન્દરિ ।
નમો નમસ્તેઽસ્ત્વરુણાચલેશ્વરિ નમો મહાગૌરિ નમો નમસ્તે॥ ૪૬॥
નમો નમઃ કલ્પલતાપ્રસૂનમાલાસમાક્રાન્તપદા રવિન્દે ।
વન્દે સ્વભક્તેપ્સિતદાનલોલે વિલાસશૈલે ગિરિજે નમસ્તે॥ ૪૭॥
નમો નમસ્ત્વચ્ચરણારવિન્દમરન્દધારાપ્રસરોઽસ્તુ મૂર્ધ્નિ  ।
અસ્માકમીશાનદયા યથા સ્યાત્તથા વિધેયં ગમનોત્તરં વા॥ ૪૮॥
ન સ્વાપરાધેન કૃતો વિલમ્બઃ તમમ્બ સંવેદય શઙ્કરાય ।
કૃતાપરાધાનપિ બાલપુત્રાન્ અમ્બા ન સા કુપ્યતિ સર્વથામ્બ॥ ૪૯॥

અસ્માકમન્યચ્છરણં કિમસ્તિ વિહાય તાવચ્છરણં તવામ્બ ।
શિવસ્ય વા તાવદુમે તતોઽસ્માન્ અવાવનં ભક્તજનસ્ય કાર્યમ્॥ ૫૦॥
અસ્માકમપ્યન્તકવેરિધીરદ્વારાશ્રયાણાં ન ભયં કુતોઽપિ ।
દયા વિધેયા ખલુ તાવદેવ ત્વત્પાદપદ્માર્ચકતત્પરાણામ્॥ ૫૧॥
વિહારકાલેષુ કદાચિદમ્બ સામ્બાય તાવદ્વિનિવેદનીયાઃ ।
વયં યથા સાધુ સુખં પ્રપન્નાઃ શિવપ્રસાદેન ભવત્પ્રસાદાત્॥ ૫૨॥
સા ત્વં શિવાર્ધાઙ્ગમુમે  દયા ચેદસ્માસુ તાવત્તવ તાવતાપિ ।
ન દુઃખલેશોઽપિ તતઃ પ્રસન્ને પ્રસન્નચિત્તાન્કુરુ સર્વદા નઃ॥ ૫૩॥
વિજ્ઞાપનેયં હૃદિ સાવધાનમાનન્દદાનપ્રવણે તવાસ્તુ ।
એતાવતાઽસ્માકમુમાસહાયસહાયતામેતિ ન સંશયોઽત્ર॥। ૫૪॥
॥ ઇતિ શિવરહસ્યાન્તર્ગતે ગણેશકૃતા ગૌરીસ્તુતિઃ સમ્પૂર્ણા॥
-॥ શ્રીશિવરહસ્યમ્ । હરાખ્યઃ તૃતીયાંશઃ । પૂર્વાર્ધમ્ । અધ્યાયઃ ૧૯। ૩૯-૫૪॥

